
Кереш
Тау башына салынгандыр безнең авыл,
Бер чишмә бар, якын безнең авылга ул;
Авылыбызның ямен, суы тәмен беләм,
Шуңа күрә сөям җаным, тәнем белән.
                                                                                                 Г. Тукай
Һәркем үзенең туып-үскән ягын ярата һәм хөрмәт итә. Кемгәдер үзенең далалары, очсыз- кырыйсыз киңлекләре кадерле, кемгәдер таулары, ургылып аккан елгалары ошый, ә кайсыдыр үзенең арыш басуын, тал-тирәкле инеш буйларын сагынып яши.
Без дә Татарстанның иң матур җиренә урнашкан туган ягыбызны, аның әкияттәгедәй матур табигатен бик яратабыз.
Безнең Яңа Бүләк җирлеге табигатьнең иң гүзәл почмагына урнашкан.
Бу фәнни эш җирлегебезнең истәлекле урыннары, тарихы, күренекле шәхесләренең тормыш юлын өйрәнергә; үз төбәгең белән горурлык хисе тәрбияләргә мөмкинлек бирә.        
Максат

· Кешелеклелек, туган җиргә мәхәббәт хисләре тәрбияләү.
· Җирлегебезнең истәлекле урыннары һәм гүзәл почмаклары белән танышу;
· Авылларыбызның тарихын, күренекле шәхесләренең тормыш юлын өйрәнү;
· Эстетик һәм патриотик тәрбия бирү;
· Үз төбәгең белән горурлык хисе тәрбияләү.
Максатка ирешү өчен үз алдыбызга түбәндәге бурычларны куябыз:
1. Яңа Бүләк җирлегенә караган авылларның тарихын өйрәнү;
2. Күренекле шәхесләр турында мәгълүматлар туплау;
3. Авыл кешеләреннән сорашу үткәрү;
4. Экскурсия маршруты төзү.
Эзләнү эшенең объекты, предметы.
Авыл кешеләре, гаилә архивлары,  интернет  материаллары 
Без сезне үзебез төзегән маршрут буенча  туган якның тарихы, күренекле кешеләре, табигате, кызыклы матур урыннары, халык уеннары, йолалары белән танышырга чакырабыз. Маршрут буенча велосипедта, чаңгыда, җәяүләп, автомобильдә үтәргә була. Буаларда туктап балык тотып, су кереп, ял да итеп алырга мөмкин. Ял вакытында хәрәкәтле уеннар уйнап була. 
Экскурсияне тормышка ашыру өстәмә чыгымнар таләп итми. Чыгымнары чикле гаиләләрдә тәрбияләнүче балалар да бу маршрут буенча сәяхәткә чыга ала. Маршрут буенча үтү өчен чыдамлылык, игътибарлылык, кызыксынучанлык таләп ителә. 


II.  Төп өлеш.  Яңа Бүләк җирлеге авыллары тарихы

Бездә авылларның иң төзеге, һаваның иң чистасы, чишмәләрнең иң шифалысы, табигатьнең иң гүзәле. 
Җырлы-моңлы Яңа Бүләк җирлегенә
 рәхим итегез!

Иске Теләнче авылы

Районның иң матур почмакларының берсе кайда дисәгез – моңлы Илһамы белән республикага танылган Яңа Бүләк җирлегендә. 
Чаллы-Сарман трассасыннан Яңа Бүләк җирлегенә борылгач та, Иске Теләнче авылы каршылый.
Иске Теләнче авылы тарихы XVIII гасыр ахырларына барып тоташа. Авыл аркылы Уфа-Казан юлы үткән. Юлның ике ягы чокырлы һәм агач
[image: Описание: Описание: staroe-klyanchino-473690]
Рәсем 1. Иске Теләнче авылы 
утыртылган була. Авылда Земство начальникларын, чиновникларны йөртүче ямщиклар яшәгән. Иске Теләнчедән  1 км ераклыкта көнбатышта Любочка бояры (Любовь Андреевна), аннан ары урман эчендә Ушков боярының җирлеге урнашкан була. Илдә революция булгач,  бу боярларның җирләрен крстьяннарга бүләләр. 
1917 нче елда авылда рус телле мәктәп ачыла. Аны “Сельская школа” дип йөртәләр. Мәктәпкә башка авыллардан да килеп укыйлар. Укытучы булып читтән килгән Хәмидуллин Садыйк эшли. Аны учитель Садыйк дип йөртәләр.
1923 нче елга кадәр авылда балалар йорты эшли. Аннан соң аны Теләнче Тамак авылына күчерәләр. 1929 нчы елда авылда колхоз оеша башлый. 1930 нчы елда колхоз оешып бетә, аның председателе Садыйков Сабир була. Колхоз җирләрен “Фардзон” дигән кечкенә трактор белән эшкәртәләр. 1934 нче елдан тәгәрмәчле тракторлар килеп эшли башлый. Хуҗалыкка “Яңа адым” дигән исем бирәләр. Хуҗалыкларны эреләндерү чорында “Яңа адым” “Игенче” колхозына кушыла. Авыл уңган игенчеләре белән дан тота. 1933 нче елда алдынгы бригадир Садыйков Котдус Казанда колхозчылар съездында катнаша, Ленин ордены белән бүләкләнә. Алдынгы колхозчылар Хайруллина Зәйнәп, Сабирова Рәйсә Мәскәүгә авыл хуҗалыгы күргәзмәсенә баралар. 
Иске Теләнчедән бик күп укытучылар, врачлар чыккан.
[image: Описание: http://www.tukai-rt.ru/images/stories/images/Безимени-1(6).jpg]Бу авылда, татар халкының җыр поэзиясе тарихында гомерен үлемсез җырларга багышлаган шагыйрә, безнең якташыбыз Гөлшат Зәйнашева туган (кушымта 1.)
Ярты гасыр дәвам иткән күпкырлы иҗаты, ике йөздән артык җәүһәрдәй җырлары белән шигърияттә мәйдан тотып, дөньяның бөтен төбәкләренә сибелеп яшәгән татар халкының тирән ихтирамын казанган шагыйрә Гөлшат Хисам кызы Зәйнашева 1928 елның 13нче гыйнварында Тукай районы Иске Теләнче авылында дөньяга килә. Әтисе Хисам абый кулак дип Архангельскига сөрелә. Берсеннән-берсе кечкенә биш бала белән йорт-җирсез, ач-ялангач, хәерче хәлендә ялгыз калган әнисе ике яшьлек Гөлшатны Минзәлә районы Тәкермән авылында яшәүче туганнарына илтеп бирергә мәҗбүр була.
Җырлары дөнья классикасына күтәрелгән якташыбыз Г.Зәйнашева иҗатының чишмә башы – безнең Тукай районы Иске Теләнче авылы. Талантлы шагыйрәнең туган тиешле кардәшләре – бик күп Зәйнашевлар – шушы җирлектә яшиләр, ул данлаган йөгерек дулкынлы иген басуларында игелекле хезмәтләрен куялар.
Иске Теләнче авылы янында Россия күләмендәге балыкчыларга билгеле булган су саклагыч бар. Ял көннәрендә ял итәргә, балык тотарга бик күп кеше килә.
[image: ]
Рәсем 2. Иске Теләнче авылы су саклагычы


Яңа Бүләк авылы
Олы юлдан борылып кереп киткәч, җиде чакрымнардан соң урман башлана. Шул урман арасында урнашкан Яңа Бүләк, килеп җитмичә, ерактан күренми дә. Урманнары авылны кочаклап алган, бик куе, горур, сихри.
Яңа Бүләк борынгы авыл түгел. Аңа нибары XX гасырда гына, төгәл әйтсәк, 1927- 1928 елларда гына нигез салына. Килеп утыручыларның барысы да диярлек Таулык авылыныкылар, дөрес, алар янына Бистебаш, Иске Әхмәт авылларыннан да берничә гаилә килеп төпләнә. 
Башта хәзерге Урманчы авылы урынында, Салкын чишмә буенда, авыл корырга уйлыйлар. Әмма тора- бара хәзерге, ике ягыннан да су агып торган матур гына аланлы урынны сайлыйлар. Бу урын бик матур була. “Чәй кайнап чыкканчы табак тутырып җиләк җыеп керә идек,”-дип сөйли иде әбиләр. Шулай итеп, элекке бояр Ушков җирендә яңа авыл барлыкка килә.
1928 нче елның 28 апрелендә Чаллы кантоныннан Зәки Госманов дигән берәү колхоз оештыруда “крестьяннарга ярдәмгә” килә. Беренчеләрдән булып 5 хуҗалык колхозга керә. Аңа “Өмет” дигән исем бирәләр. 1929-1930 елларда авылның күпчелек хуҗалыгы колхозга кереп бетә. Күмәкләшкән хуҗалыклар сана 24 кә җитә. Бу өлкәдәге җитезлекне өстәгеләр дә күреп алалар. Колхозга бүләк итеп сабан, чәчкеч, ургыч,ат белән ашлык суктыру машинасы бирәләр. Шушы “бүләкләр”хөрмәтенә колхозның исемен “Яңа Бүләк”дип алмаштыралар. Менә шушы исем авыл исеме булып та китә.
Колхоз рәисе итеп Зәки Зариповны сайлыйлар. Бу чорда авыл советы рәисе булып Әюп Гайсә улы Гайсин эшли. Колхозның иң алдынгылары Гыйльметдин Шакиров, Зифа Абдуллина, Зарифулла Шәриповлар Чаллыга алдынгылар җыелышына баралар, анда республика җитәкчеләре белән очрашалар.
1929 елда колхоз  җирләрен Нөркәйдән килгән “Фардзон” дигән трактор белән эшкәртәләр. Тракторлар килеп эшли башлагач, биш басу системасы кертелә. 1937 елда авыл 4 бригадага бүленә. Игенне урак белән дә, атлы уру белән дә уралар.1938 нче елда Садыйковны рәис итеп сайлыйлар.
1930 елда ике агач өйне берләштереп салалар да башлангыч мәктәп ачып җибәрәләр. Беренче укытучы булып Гариф Ильясов, аннан соң Нурбисәлимә Суфиянова, Солтангали Мирсәетов, Әсма Зыятдинова, Хәйбри Зыятдиновлар эшли. 
1935 елның март аенда Яңа Бүләк авылы Сарман районыннан Яңа оешкан Ворошилов районына күчә. Чирек гасыр үтүгә бу район бетерелә һәм авыл яңадан Сарман районына бирелә. Тукай районы оешкач, Яңа Бүләк авылы әнә шул район составында кала.
1950 елда авылда клуб  ачыла, беренче мәртәбә кино күрсәтелә башлый.
1952 елда китапханә ачыла. Бу чорда элек берәр авылдан торган колхозларны эреләндерү башлана. Яңа Бүләк әнә шундый “эре хуҗалык”ның үзәге булып кала. Бу хуҗалыкка “Яңа адым” (Иске Теләнче), “Агроном” (Бай Бүләк), “Урожай” (Мирсәет авылы), һәм Игенче (Яңа Бүләк авылы) колхозлары берләшә.
Яңа Бүләк авылы искиткеч табигать кочагында урнашкан (кушымта 2).
Бу авыл дөньяга Илһам Шакировны бүләк иткән. Авылга килеп керешли тыкрыктагы иң беренче йорт – Илһам Шакиров туып үскән нигез.
Искергән төп йорт урынында, Шакировларның матур яңа йорты балкып утыра (Кушымта 3).
Җырчының әтисе Гыйльметдин абзый бу авылга 1927нче елның ахырында гаиләсе белән күченеп килә. Шәхес культы чорында ил өстен томалаган кара болытлар Яңа Бүләкне дә читләтеп үтми. Яңа Бүләк авылында да халык дошманнарын, кулакларны эзәрлекләү башлана. “Шундыйларның берсе” – авыл тимерчесе, Илһам Шакировның әтисе Гыйльметдин Шакиров кулга аылына, һәм төрмәгә озатыла. Әтисен кулга алганда, Илһамга ике яшь ярым узып барган була. Әмма тормышта аңа әтисен гел искәртеп торалар.
Алты баланы үстерү әниләре Нуриәсма өстендә кала. Әлбәттә, ишле гаиләне туендыру, балаларның өстен бөтен тоту җиңел булмагандыр. Нуриәсма апаның барлык балаларында да, оныкларында да табигать биргән илаһилык бар. Әмма ана җанындагы моң күбрәк төпчек улы Илһамга бирелгән. Моңа инде бөтен татар дөньясы шаһит. 
Йортта ир-ат булмагач, барлык авыр эш Кыям абыйсы белән Илһамга төшә. Ә бит әле укыйсы да бар. Авыл мәктәбен тәмамлагач, Илһам 12 чакрым ераклыктагы Теләнче Тамакка йөреп, урта мәктәпне тәмамлый. 
Урта мәктәпне тәмамлагач, Казанның музыка училищесына укырга керә. Илһам алдында җыр сәнгате үзенең ишекләрен ачып җибәрә.
Беренче курсны тәмамлагач, ул Казан дәүләт консерваториясенә күчә. 
Халык яңа җырчыны бик тиз күреп ала. Халыкның ихтирамын җырчы да сизеп ала, күңелен биреп укый. Моңарчы музыка грамотасының нәрсә икәнен белмәгән авыл малаена башта бик кыен була. Әмма җырга, музыкага булган мәхәббәте кыенлыкларны җиңәргә ярдәм итә. 
Бөек җырчы хөрмәтенә аның туган авылында “Илһам” иҗат йорты салынган.  Иҗат йортының максаты – яшь талантларны үстерү, җыр конкурслары уздыру, балалар-яшүсмерләрдә мәдәният-сәнгатькә мәхәббәт тәрбияләү була (Кушымта 4).
Иҗат йорты урта мәктәп янына, чыршылар арасына бик матур итеп, җыйнак кына итеп салынып куелган.
Бөек җырчыбыз Илһам ага Шакиров: 
· Керим әле урманнарга,
Каеннар арасына,
Сөйлим әле моңнарымны
Сандугач баласына, - дип җырлый.
Ул үзенең туган авылы турында җырлый.
Әйе, безнең Яңа Бүләк авылының табигате җырларга салып җырларлык.
Авылыбыз, күңелләребезне сафландырып, челтерәп агучы чишмәләргә дә бай.  Югары очта Абыстай чишмәсе бар. Элегрәк, колонкалар булмаганда, югары оч халкының төп су чыганагы шушы булган. Авылыбыз абыстае, таңнан торып, шунда суга төшкән. Хәзерге вакытта ул матур иттереп әйләндереп алынган, су агу өчен махсус улак куелган. 
Чишмәләргә бай булгач, авылның ике ягыннан да инеш ага. 
Авылга керү юлында бик мул сулы урманчылык чишмәсе бар. Бу урында элек кирпеч сукканнар. 
2013 нче елның 15 нче сентябрендә Яңа Бүләк авылында зур вакыйга булды. Татар халкының мәшһүр җырчысы Илһам ага Шакировны зурлап, аны ихлас хөрмәтләү йөзеннән, туган авылында чишмәне төзекләндереп, аңа якташыбызның исеме бирелде. (Кушымта 5).
Чишмәләрне төзекләндерүдә, Яңа Бүләк су саклагычын төзүдә матди ярдәм күрсәтүче – «Агрокөч төркеме» ябык акционерлык җәмгыятенең генераль директоры Илдар Гыймадиев.
Чишмәне ачу тантанасы бик матур узды, анда мәртәбәле кунаклар катнашты.
Илһам Шакировның иҗат йортында районыбыз яшь парларының язылышу тантанасы да үтә (Кушымта 6).             
Ел саен, мәшһүр җырчыбыз Илһам Шакировның музей йорты каршындагы мәйданчыкта “Халык моңы – Илһам” дип аталган республика халык иҗаты фестивале үтә (Кушымта 7).
Инде традициягә кереп барган бу чарада якын-тирә районнардан килгән фольклор коллективлары тамашачыларга үз чыгышларын тәкъдим итәләр. 
Яңа Бүләк авылында «Илһам» чишмәсеннән кала, тагын ике чишмә бар. Аларын исә бүгенге көндә төзекләндерү, яңарту өстендә эшлиләр. Ул чишмәләргә дә исем биреп, шулай ук тантаналы төстә ачарга исәплиләр.
Инеш буенча аскарак төшсәң, шулай ук тагын бер чишмәгә килеп чыгасың. Монысын Рифкат исемле кеше карап торган. Халык аны Рифкат чишмәсе дип йөртә. Түбәнрәк төшкәч, Паравай дигән чишмә һәм буа бар (Кушымта 8).Ул безнең мәктәбебез артында гына. Бу чишмәнең тирә-ягы бик матур. Зирекләре, каеннары, шомыртлары, җиләкле-чәчәкле аланы гына да ни тора. Туган якларын сагынып кайтучы өлкән яшьтәгеләр чишмә янына киләләр. Чишмәнең челтер-челтер тавышын тыңлап ял итеп утыручылар да бик еш була монда. Без укучылар, ямьле язлар җитү белән шушы аланда күңел ачабыз. Табигатькә экскурсияләр, җәйге лагерь вакытларында чишмә аланы безнең иң яраткан җиребез.
Әле хәзер дә бу чишмә буйларында эш гөрли. Куәтле эксковаторлар, зур-зур машиналар көнне төнгә ялгап эшли (Кушымта 9).
Монда ял итү комплексы һәм яңа поселок төзеләчәк.
Яңа Бүләк авылы җырга-моңга гашыйк кешеләре белән данлыклы. Илһам абыйларның күршеләрендә генә һәвәскәр композитор Мәҗит Габдулла улы Зәйнуллинның йорты урнашкан.
Мәҗит Габдулла улы Зәйнуллин 1947 нче елның 15нче сентябрендә Сарман районы Яңа Бүләк авылында туган, 2013нче елның 15 нче сентябрендә вафат. Гомерен балаларга музыкаль белем бирүгә, иҗатка багышлаган шәхес. 
Мәҗит абый бик күп җырлар авторы. Аның җырлар җыентыгында төрле темага җырлар табарга була: патриотик рухта да, шаян балалар җырын да, мәхәббәт җырларын да. Аның үз сүзләренә язылган “Яңа Бүләк – туган авылым” җыры авылыбыз гимны булып яңгырый:
                                    Эш сөючән халык кайда, дисәң,
Килегез сез Яңа Бүләккә!
Җыр сөючән халык, кайда, дисәң,
Алар бик күп безнең төбәктә.
    Кушымта:
Яңа Бүләк авылы – туган авылым – 
Табигатьнең гүзәл почмагы.
Килеп күрегез бер, булырсыз сез
Авылыбызның олы кунагы.

                                     Куе каймак, юкә балы белән
Чәй эчәрсез якты өйләрдә.
Якты өйдә якты йөзләр булыр,
Иренмәсләр җырлар көйләргә.
                                              Кушымта шул ук.
Еракларга китте хезмәт даны,
Данлы юлга чакыра җырлары.
Янып - көеп эшли, гөрләп яши
Яңа Бүләкнең уңганнары.
            Кушымта шул ук.

Яңа Бүләк авылы урман эченә урнашкан, төзек, юлына асфальт җәелгән бик матур авыл (Кушымта 10).
Авыл уртасында “Сәйлән” балалар бакчасы урнашкан. Хәзерге вакытта анда 20 бала тәрбияләнә (Кушымта 11).
Бөек Ватан сугышы чорында Яңа Бүләктә балалар йорты ачалар. Сугыштан соң балаларны күчергәч, бу бинада балалар укый башлый.
1972 нче елда иске мәктәп каршына кирпечтән сигезьеллык мәктәп төзелә. Мәктәп төзүдә шул елларда мәктәп директоры булган Шәңгәрәев Мәхүбрахман Салих улы күп көч куя.
1985 нче елдан Хәмит Әзһәм улы мәктәп директоры була. 1989 нчы елдан мәктәп директоры булып Әхмәтҗанов Сәлмән Мөҗәһит улы эшли. 
Хәзерге вакытта мәктәп яңартылган, төзекләндерелгән. Анда дүрт авылдан килеп, балалар белем ала. Киләсе елга яңа мәктәп төзү планлаштырыла. (Кушымта 12).
Сугышка китүчеләрнең истәлеген мәңгеләштерү йөзеннән авылда обелиск төзелгән. Һәр ел саен биредә тыл һәм сугыш ветераннары белән очрашу оештырыла, һәлак булганнарны искә алу митингы уздырыла (Кушымта 13).
1976 елда хәзерге көнгә кадәр авыл халкына хезмәт иткән мәһабәт мәдәният йорты калкып чыга (Кушымта 14).
 Бу мәдәният йортында беренче көннән Гөлнәзирә Мәүләвиева, соңрак Зәрига Зәйнуллина, Мәбрүрә Фаррахова,  Нәсим Акмалов озак еллар халыкка сәнгать хезмәте күрсәттеләр. 1987 елның 1 февраленнән бүгенге көнгә кадәр Дилбәр һәм Назыйр Гыймазетдиновлар биредә авыл халкына культура хезмәте күрсәтәләр.
Безнең авылда 1995-1996 елларда яңа мәчет төзелә. Анда имам-хатыйб вазыйфаларын Мозаффаров Галимҗан, ә 2003 елдан башлап хәзерге көнгә кадәр Мортазин Вахит үти. (Кушымта 15).
Районыбыз гына түгел, бөтен Россия горурлыгы булган Илнар Марсель улы Галиев та Яңа Бүләк авылы егете. (Кушымта 16)
Без барыбыз да көрәш буенча Бөтендөнья җәйге Универсиадада алтын һәм бронза медальләренә лаек булган халыкара класслы спорт мастеры белән горурланабыз. Илнар Галиев Казан милли тикшеренү технология университеты аспиранты. 
Көрәш буенча беренче тренировкалары VII сыйныфта укыган вакытта Яңа Бүләк урта мәктәбедә башланып китә. Беренче тренеры – Яңа Бүләк урта мәктәбе директоры Сәлмән Мөҗәһит улы Әхмәтҗанов.


Бай Бүләк авылы

Үзәк авыл булып саналган Яңа Бүләктән  чакрым ярым гына читтә Бай Бүләк дигән искиткеч гүзәл авыл да бар әле. 
1925 нче елдан башлап 1927 нче елга кадәр Иске Теләнче авылының 40-45 хуҗалыгы Бай Бүләк авылына килеп урнаша. Урман-суларга бай урын булганга авылга Бай Бүләк дигән исем бирәләр.
Хәзерге вакытта урман итәгендә урнашкан 50-60 йортлык кына бу кечкенә авылда  матур күңелле, моңлы халык яши. Аларның һәрберсе үз авылына, аның табигатенә гашыйк. Яшәгән урыннарының чиста, төзек һәм матур булуы алар өчен бик мөһим. Өлкәннәре дә шундый, яшьләре дә. Олысы-кечесе бергәләп, авыл башындагы инде ташландык хәлгә килгән чишмәне төзекләндерәләр. (Кушымта 17).
Әлеге изге эшкә тотынырга этәргеч бирүче, башлаганда төпле киңәшләрен әйтүче – авыл өлкәннәренең берсе Вәзирә апа Хәбибуллина (Кушымта 18). Вәзирә апа үзе тумышы белән Сарман районының Рангазар авылыннан. Ләкин Бай Бүләккә инде 1936 елда ук килеп төпләнгән. Колхоз вакытында күп еллар бригадир булып эшләгән. Шул вакытта авыл Советы депутаты да булып торган. Бик батыр, бер эштән дә куркып тормас хатын ул. Шуңадырмы, эшнең дә ир-атлар гына башкарырдаен аңа биргәннәр. Депутатлык чорында Вәзирә Хәбибуллина җаваплылыгына коеларны чистартуны, төзекләндерүне йөклиләр. Киңәшләшергә дип ул сугыш ветераны, өлкән яшьтәге Гатуф Сабирҗанов янына керә. Менә ул әйтә дә инде авылның югары очында шундый чишмә барлыгын, аны да чистартырга кирәклеген. Узган гасырның 60 нчы еллары була бу. Чишмәне төзекләндерү эшенә авылдашлары Мисхәт Сабирҗанов, Миңнулла Абдуллин һәм башкалар да кушыла. Суның юлын табалар, бетоннан ясалган боҗра куялар. Вәзирә апаның бертуган энесе Әскәр Хәбибуллин да ярдәм итә. Чишмә янын ташлар белән әйләндереп алалар, торба сузалар. Ул елларда бик күпләр әлеге саф чишмә суын эчеп кинәнә, тәненә һәм җанына сихәт ала. Еллар үтә. Кызганычка, шулай килеп чыга, чишмә юлы әкренләп ябыла. Күзе сукыраеп Сарманга күчеп киткән Бай Бүләк кешесе (Вәзирә апаның күршесе) моннан дүрт-биш еллар элек шушы чишмәнең суын эчәсе килеп Яңа Бүләккә кайта. Әбинең кызы белән оныгы чишмәдән өч литрлы банка белән су алып кайтып Яңа Бүләккә илтеп бирәләр. Менә шул вакытта чишмәне төзекләндерү уе кабат яңара да инде.
Егетләр-кызлар җыелып башта чишмә янын, аның тирәсен чүп үләннәреннән арындыралар. Түгәрәк ясап чистартылган мәйданчыкка чыршы, чия кебек яшь агачлар утырталар. Бүген инде алар яңарып, тагын да үсеп киткәннәр. Егетләр аска төшү өчен баскыч ясыйлар, судан вак ташлар җыеп шунда түшиләр. Өстәлен дә ясап куйганнар яшьләр, янында утыргычлары да бар. Эскәмияләрне алан тирәли дә куеп чыкканнар, аларны төрле төсләргә буяганнар. (Кушымта 19).
Өлкәннәргә төшәргә җайлы булсын дип баскычка култыксалар ясаганнар. Чөнки әби-бабайлар хәтта намазларын да шунда төшеп укыйлар икән. 
Ә чишмәне байбүләклеләр “Ак чишмә” исеме белән атарга уйлыйлар (Кушымта 20). Хәзер Калмашта гомер итүче Бай Бүләк кызы Зәйтүнә Гайнуллина туган ягының матурлыгына сокланып “Ак чишмә” дигән шигырь иҗат иткән булган, аны Яңа Бүләкнең үзешчән композиторы Нәзир Гыймазетдинов көйгә салган. 
Байбүләклеләрнең су коеныр һәм балык тотар урыннары да бар (Кушымта 21).



Экскурсия маршруты

Йомгаклау

Туган ягыбыз бик матур. Авылларның тарихын өйрәнеп, монда искиткеч кешеләр яшәгәненә сокландык. Без теләгән кешеләрне үз җирлегебезгә экскурсиягә чакырабыз. Гөлшат Зәйнашева, Илһам Шакиров, универсиада чемпионы Илнар Галиевнең тормыш юллары, туган җирләре белән якыннанрак таныштырырбыз.
Яңа Бүләк, Бай Бүләк, Иске Теләнче, Күктәк Мирсәет авылларының, ерактан килүчеләр туктап,  ял итәр урыннары да бар. Сулыкларында су кереп, балык тотып, чишмәләренең шифалы суларын эчеп, күңелләрне сафландырып була.
Безнеңчә, һәр кеше үзе яшәгән җирлегенең тарихын белергә тиеш. Үзебезнең төбәгебезне өйрәнеп, халкыбызның хезмәте нәтиҗәсендә гасырлардан гасырларга күчкән рухи һәм матди байлыклар туганын аңладык. Бу мирасны күз карасыдай саклау – үз тарихыңны ихтирам итү дигән сүз. Фәнни эштә алар белән кыскача гына танышып була.
Татар дөньясына Гөлшат Зәйнашева, Илһам Шакировларны биргән төбәк монда туып үскән кешеләрнең генә түгел, ә бөтен Татарстаныбызның да горурлыгы. 
Туган җирен чын күңелдән  яраткан, аның белән горурлана белгән кеше үз иленең  патриоты булыр, аны күз карасыдай саклар.
Без үз җирлегебезе яратабыз,  аның белән горурланабыз. 
Барыгызны да ял итәргә чакырабыз.

